
CANTO OTTAVO





ARGOMENTO





L'Eroe ô sbarca in Aïti, e ô va ne-ô bello

Villaggio ameno de Guacanagari;

E con so gran sorpreisa ô trêuva in quello

Un di sovrani ciù distinti e rari

Pe bon senso, e un governo veo modello

In giustizia, in bon ordine e in affari;

Ch'ô l'aggiûtta a fondâ nell'isoa stessa

A çittæ d'Isabella e unn-a fortessa.









1

Quando finiva ô Lìgure immortale

De vicende ammirabili ô racconto,

Ch'ëan causa d'un concetto senza eguale,

O sò in quello momento ô l'ëa ne-ô pônto

De mezo ne-a disceisa occidentale,

Chi è fra ô so meridiano e ô so tramonto;

E i treî barchi spagnolli in faccia a Aïti

Verso da quæ s'incamminavan drîti.


2

O mâ, che fin allôa ô no s'incallava

De desturbâ Colombo e ô l'ëa tranquillo,

Frusciôu da-ô vento chi se rinfrescava

E pe-i ægue ô façeiva zà l'axillo,

Cangiando tutt'assemme ô començava

Lô ascì a sciatâse, e ghe satava ô grillo,

Corrindo verso l'isoa a cavalloin

Lunghi e ati comme botti de balloîn.

